Gwasanaethau Boreol i Ysgolion Uwchradd  -  gol. Catrin Lewis


DIAL A MADDAU
· Emyn

· Fe ga’ i ti nôl am hynny.  
· Wna i fyth faddau iddi hi am be’ wnaeth hi.
· Mae dial yn felys!  
· Don’t get mad, get even.
· Maddau i dy elynion, ond paid byth ag anghofio eu henwau!
· Paid gadael i bobl gerdded drosto ti – dangos pwy yw’r bos.
· Mae’r siŵr ein bod ni i gyd wedi clywed pethau tebyg, ac wedi teimlo fel yna weithiau.  Cafodd Jack Charlton ei wahardd rhag chwarae pêl droed rhyngwladol oherwydd ei fod yn cadw rhestr o enwau peldroedwyr eraill.  Nid bwriad y rhestr oedd i’w atgoffa i bwy y dylai ysgrifennu cardiau Nadolig, ond i’w atgoffa o enwau’r holl ddynion oedd wedi ei daclo’n wael neu wedi troseddu yn ei erbyn ar y cae.  Roedd e’n cadw eu henwau er mwyn gallu talu’r pwyth yn ôl mewn gêm rywbryd eto.  Doedd e ddim yn bwriadu maddau nac anghofio.  
· Mae hanes yn dangos nad oes dim byd melys am ddial.  Yn aml iawn daw mwy o broblemau yn sgil ceisio dial.  Mae atgasedd a chwerwder yn cynyddu ac yn lledu.  
· Dywedir stori am Fiorello LaGuardia, oedd yn faer yn Efrog Newydd yn ystod y Dirwasgiad Mawr ac yn ystod yr Ail Ryfel Byd.  Dyn bach byr oedd e, a gwisgai flodyn yn ei siaced bob amser.  Cafodd yr enw Little Flower.  Roedd e’n gymeriad lliwgar a phoblogaidd iawn.  Weithiau byddai’n mynd â phlant amddifad i gêm pêl fas.  Ar adegau eraill byddai’n mynd gyda’r gwasanaeth tân ar yr injan.
· Un noson oer yn Ionawr 1936 aeth i lys oedd yn gwasanaethu ardal dlawd iawn yn y ddinas.  Rhoddodd e noson i ffwrdd i’r barnwr a phenderfynu gwneud y gwaith drosto’i hun.  Daeth hen wraig dlawd o’i flaen.  Roedd hi wedi cael ei chyhuddo o ddwyn bara.  Dywedodd hi wrth LaGuardia bod ei gŵr ei merch wedi ei gadael, a’i bod hi’n sâl, ac nad oedd bwyd gan y plant bach.  Roedd y siopwr yn gwrthod gollwng y cyhuddiadau, ac eisiau gwneud esiampl ohoni i bobl yr ardal er mwyn dysgu gwers iddynt.
· Ochneidiodd LaGuarda.  Trodd at y wraig gan ddweud bod yn rhaid iddo ef ei chosbi hi.  Does dim eithriad i’r gyfraith.  Y gosb oedd 10 diwrnod yng ngharchar neu 10 doler.  Wrth gyhoeddi’r gosb rhoddodd ei law yn ei boced ac estyn allan 10 doler.  Aeth ymlaen i ddweud, “I’m going to fine everyone in this courtroom 50 cents for living in a town where a person has to steal bread so that her grandchildren can eat.  Mr Bailiff, collect the fines and give them to the defendant.”  Safodd pawb ar eu traed a churo dwylo i’r maer a chasglwyd 47 doler i’r hen wraig.  

· Ydy, mae maddau a dangos cariad yn rhoi llawer mwy o lawenydd.  Mae’r stori yn debyg i neges y Beibl.  Mae’r Beibl yn sôn am gariad Duw – mae e’n gweld ein bod ni’n euog ac wedi torri ei ddeddfau, ond mae e hefyd yn gweld ein hangen.  Anfonodd e Iesu Grist i’r byd i gymryd y gosb yn ein lle ni.

· Darlleniad
Oedd, roedd Duw yn caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. 17 Oherwydd anfonodd Duw ei Fab i achub y byd, dim i gondemnio’r byd. 18 Dydy'r rhai sy'n credu ynddo ddim yn cael eu condemnio. (Ioan, pennod 3:16-18)

· Gweddïwn
O Dduw,

Diolch i ti am ddangos y fath gariad tuag atom ni.  Diolch dy fod di’n hoffi maddau a thosturio.  Helpa ni faddau i bobl eraill, hyd yn oed pan fyddwn ni’n teimlo fel dial.

Amen

